
                                                   «…Долыда овсьӧ на мем,
                                              Му вылас мамӧ на эм.
                                   Медся на ёнаыс
                                      Мусаыс,донаыс,-
                                                 Му вылас мамӧ на эм!»
                                                                          Г.Юшков. «Биа керка»
      «Мортыдлӧн олӧмыс пансьӧ му вылас чужӧмсяньыс. Мед сiйӧ ичӧт на, кык ки пыдӧсӧ тӧрӧ,а аддзӧ и казялӧ нин мамсӧ,кылӧ нин сылысь помтӧм шаньсӧ. Мамыслы эскӧмысь да сылань сьӧлӧмнас сетчӧмысь и сӧвмӧ мортыд,вӧрзьӧ асшӧр олӧмас. И меным вичмис жӧ нэмӧй кежлӧ мамӧлӧн югыдыс да шоныдыс…» - тадзи Г.А.Юшков донъялӧ быд морт олӧмын медся колана мортӧс – мамсӧ.
       Г.Юшковлӧн мамыс,Анна Васильевна Юшкова,чужлiс да нэмсӧ олiс Сыктывдiн районса Час сиктсӧвет улӧ пырысь Красная грездын. Поэт казьтылӧ: «Мыйта сьӧкыдыс да курыдыс вичмис сиктса аньяслы война дырйи да бӧрыннас на!.. А эз тай усьны сьӧлӧмнаныс.эз тай сьӧд вираӧсь лоны,лёк песысьясӧн!.. Дерт,и миян,челядь,вывтi сьӧкыдыс да курыдыс мунiс. Но олӧмсӧ кутны миян мамъяслы ковмис,и найӧ кутiсны! Мед эз быдӧн вермыны ылӧ да водзӧ велӧдны ныв-пиянсӧ,но уджтӧгыд да лёксьыд ӧлӧдтӧгыд эз овлыны».
      Ёгор Васьӧ Анна уджалӧмысь кындзи кужис и мичаа сьывны да мойдны,ывлавыв мичсӧ казявны и йӧзыс дiнӧ сибавны. Сiдз жӧ Анна Васильевна сяммис ышӧдны писӧ велӧдчыны: «…Нӧшта ме аттьӧала мамӧс сыысь,мый сiйӧ менӧ велӧдiс. Кымынысь ме кӧсйылi дугдыны велӧдчӧмсьыс,но сiйӧ эз сетчыв меным ӧти кывйӧ,мырдӧн ыстылiс школаад… Водзӧ менӧ мамӧ карын на велӧдiс,и ковмис нин сылы ёнджыка видзтысьны: и менӧ пасьтӧдны-вердны,и овны лэдзӧмысь унджык мынтысьны. А колхозад уджалӧмсьыд тыртӧм трудодень воис,да кыдз кужан вӧлi и бергӧдчы…»
       Г.А.Юшков сиис уна кывбур мамыслы. Тайӧ кывбуръясас пырджык кык образ – лирика герой да сылӧн мамыс. Лирика герой – верстьӧ морт нин,но мам пыр кежлӧ кольӧ сылы медся дона да колана мортӧн. Мам пӧрысьмӧма нин,но тайӧ ньӧти оз чинты лирика геройлысь мамнас нимкодясьӧмсӧ, сы кодьӧн лоны кӧсйӧмсӧ.
                             
 Войт мында кӧть мамӧ кодьӧн лоны:
 Не куш аслым видзны олӧм шоныд;
 Олӧм нопйӧс мудериттӧг нуны;
 Подулавтӧг мортлы кыв не шуны;
 Ышнясьӧмысь биысь моз жӧ повны;
 Веськыдлунтӧг ӧти здук не овны;
 Ыджыдавны некодлы не сетны;
 Мӧвпнам водзӧ талунъясьыс петны;
 Босьтӧм моглань нырччыны да воны.
 Войт мында кӧть мамӧ кодьӧн лоны!
     «Войт мында кӧть мамӧ кодьӧн лоны»кывбурын шӧр мӧвпыс – восьтны мамлысь этш да оласног. Мам веськыд,но ыджыдӧ пуксьытӧм и ас вылас оз лэдз ыджыдавны,водзӧ видзӧдысь и талунъясӧ аддзысь,йӧз дорӧ сибыд и быд удж да мог  помӧдз вайӧдысь. Медся тӧдчанаыс мам оласногын: «не куш аслым видзны сьӧлӧм шоныд».
      «Мамӧлы сьылӧм» кывбурын лирика герой аттьӧалӧ мамсӧ сыысь,мый вермис сiйӧс мортӧдз быдтыны-вайӧдны:
Быдтiн менӧ,велӧдiн,
Мортӧ медым вои.
Эг и тӧдлы – чукырӧсь
Чужӧмбаныд лои.
Ачым нин ме быдтыся,
Асшӧр олӧм ола.
Тэныд быттьӧ ичӧт на,
Ме вӧсна век полан.
Енэжын со ӧти эм,
Менам тэ – мӧд шондi.
Аслад ӧдъя сьӧлӧмнад
Пыр на менӧ шонтiн.
Нинӧм менсьым муслунӧс
Тэ дiнӧ оз ямӧд.
Эн на висьмы,дыр на ов,
Менам пӧрысь мамӧ!
        Мамсӧ ӧткодялӧма шондiкӧд,сы вӧсна мый пыр сетӧ сьӧлӧм шоныдсӧ челядьыслы,шондi моз жӧ: «Менам тэ – мӧд шондi». Дзик ӧти метафора отсӧгӧн ми гӧгӧрвоам мамлӧн медбур качество йылысь – ичӧт кӧть верстьӧ нин челядь дорӧ шоныдлун: «Аслад ӧдъя сьӧлӧмнад  пыр на менӧ шонтiн”. «Пӧрысь»мичкывйыс оз уськӧд мам образлысь тӧдчанлунсӧ,а содтӧ сiйӧc.
        Сьӧлӧм сетана,небыд интонацияӧн лыддьыссьӧ «Мамӧлӧн сьӧлӧмыс» кывбур:

Дзормыны кутӧма мамӧлӧн юрсиыс,
Пужъявлӧм турун кодь руд.
Верма кӧ доналы помтӧма бурсины,
Мед эськӧ тӧдлас на шуд.

Ывла кодь рӧмыдӧсь мамӧлӧн синъясыс,
Копырӧн кутӧ нин юр.
Асывсянь рытӧдзыс сӧмын оз инасьлы,
Гӧгӧр мед лючки да бур.

Висьӧны войяснас мамӧлӧн киясыс,
Садьмас да пукалӧ чӧв.
Шогыслӧн нопйыс да уджыслӧн сийӧсыс
 Вичмылiс гожӧм и тӧв.

Вежсьытӧг кольӧма мамӧлӧн сьӧлӧмыс,
Сы мында шоныдыс сэн.
Быдман да казялан,мамыд тай вӧлӧма
Му вылас Енсьыс на Ен.

          Ӧткодялӧмъяс отсӧгӧн мам петкӧдчӧ арлыдаӧн нин: «…Юрсиыс,пужъялӧм турун кодь руд», «ывла кодь рӧмыдӧсь …синъясыс». Веськыда висьталӧма мамлӧн висьӧмъяс йылысь,но висьӧмлысь помкасӧ гӧгӧрвоӧдӧ метафора: «Шогыслӧн нопйыс да уджыслӧн сийӧсыс  вичмылiс гожӧм и тӧв». Вежсьытӧг кольӧма мам сьӧлӧмыс,кӧнi эм сы мында шоныд. Кывбур помас мамӧс ӧткодялӧма Енкӧд,сы вӧсна мый Енмыс моз видзӧ миянӧс,и Енмӧс моз жӧ сiйӧс колӧ пӧчитайтны.


Кывкӧртӧд
       Г.Юшковлӧн кывбуръясын мам – тайӧ абу сӧмын олӧм сетысь да быдтысь –велӧдысь. Сiйӧ шондi моз шоныд сетысь. Мамлӧн шоныдыс помасьлытӧм,ичӧтӧсь кӧть верстьӧӧсь нин челядьыс. Мам – Ен бӧрын мӧд морт.


       2017-ӧд воын  Г.А.Юшковлӧн чужӧмсяньыс тыри 85 во. Тайӧ тӧдчана кадпасыслы Луздор районын В.В.Юхнин нима шӧр библиотека март тӧлысьын нуӧдiс гораа лыддьысьяслысь “Коми пармалӧн мича гор» («Красивый голос коми пармы») конкурс. Тайӧ конкурс кежлас дасьтысисны и Гурьёвчи сиктса шӧр школаысь велӧдчысьяс – Потапова Евдокия да Зизганова Анастасия.Найӧ петкӧдлiсны Г.Юшковлӧн «Мамӧ,тэ нинӧм он тӧд» кывбур серти инсценировка,босьтiсны II места.
       Тайӧ жӧ вося йирым тӧлысь 20-ӧд лунӧ Сыктывкарын мунiс республика тшупӧда гораа  лыддьысьяслӧн конкурс,кодӧс вӧлi сиӧма коми гижысьяс В.Тимин,Г.Юшков,В.Лодыгинлӧн юбилейнӧй кадпасъяслы. Евдокия и Анастасия петкӧдчисны и тайӧ конкурсас «Мамӧ,тэ нинӧм он тӧд»кывбур инсценируйтӧмӧн,босьтiсны участвуйтӧмысь сертификатъяс.

